
Abstract. Introduction. The article analyzes the agricultural culture of the Kazakhs by comparing 

ethnographic and folklore data. To supplement some questions, information related to agriculture 

is provided as sources in legends, songs, proverbs, superstitions and poems preserved among 

the population. In addition, the stories the author received from informants during ethnographic field 

research also increase the reliability of the article. Since these folklore data have valuable information 

about the Kazakh agricultural culture. To do this, it is necessary to comprehensively analyze the folklore 

heritage that has survived to this day and compare it with ethnographic research. As a result 

of the analysis, we will have the opportunity to more deeply understand the concepts and names in 

folklore regarding agriculture. Goals and objectives. To study the agricultural culture of the Kazakhs on 

the basis of folklore data that has survived to this day. To achieve this goal, the following tasks were set: 

drawing parallels with ethnographic data on agriculture stored in folklore, explaining the names 

associated with land use in oral folk literature, analyzing mythological characters associated with fertility 

in the folk worldview. Results. The first group of folklore data consists of legends about such 

mythological characters as Dikan Baba and Ali Shinar. The next group includes biys, bolys, and batyrs, 

who dug ditches for the benefit of the country. Their activities are widely known among the Kazakh clans 

and tribes, which later became a legend. In the songs of zhyrau poets, singing about folk heroes, there 

are also lines about agriculture. Also, from the proverbs and superstitions in the daily life of the people, 

it can be seen that the Kazakhs were engaged in agriculture. Conclusion. Any folklore information passed 

from mouth to mouth to this day is very important. This folklore heritage must be systematically 

analyzed, introduced into scientific circulation and popularized among the modern Kazakh society. 

And the history embedded in the memory of the people is revived from time to time and contributes 

to the enlightenment of the public consciousness of society. 

Keywords: Zhetysu, Syrdarya, legends and tales, aryk, yap, agriculture, inheritance, chigir, public 

consciousness, folklore, ethnography 

Аңдатпа. Кіріспе. Мақалада этнографиялық және фольклорлық деректерді салыстыра отырып 

қазақтың егіншілік мәдениеті талданады. Кейбір мәселелерді толықтыра түсу үшін халық 

арасында сақталған аңыз-әңгіме, жыр-дастандар, мақал-мәтел, ырым-тыйымдар мен өлең 

жолдарындағы егіншілікке байланысты мәліметтер дерек ретінде келтіріледі. Сонымен қатар, 

автордың далалық этнографиялық зерттеу барысында информаторлардан алған аңыз-әңгімелер 

де мақаланың деректік аясын арттыра түседі. Аталмыш фольклорлық деректер қазақтың егіншілік 

мәдениетінен сыр шертетін құнды мәліметтерді бере алады. Ол үшін бүгінгі күнге дейін сақталған 

фольклорлық мұраны жан-жақты қарап, этнографиялық зерттеулермен салыстыра талдау қажет. 

Талдау нәтижесінде халықтық фольклордағы егіншілікке қатысты ұғымдар мен атауларды 

тереңірек түсінуге мүмкіндік аламыз. Зерттеудің мақсаты мен міндеттері – ел аузынан бүгінгі 

таңға дейін жеткен фольклорлық деректер негізінде қазақтардың егіншілік мәдениетін зерттеу. 

Аталмыш мақсатқа жету үшін халықтық фольклорда сақталған егіншілік туралы мәліметтерді 

этнографиялық деректерге параллельдер жүргізу, халық ауыз әдебиетіндегі жер-суды 

пайдалануға байланысты атауларға түсініктеме беру, халық дүниетанымындағы құнарлылыққа 

байланысты мифологиялық кейіпкерлерді талдау сынды міндеттер қойылды. 

Нәтижелер. Фольклорлық деректердің алғашқы тобын Диқан баба, Әлі Шынар сынды 

мифологиялық кейіпкерлер туралы аңыздар құрайды. Келесі топқа халық игілігі үшін арық 

қаздыртқан би, болыс, батырларды жатқызуға болады. Олардың атқарған қызметі қазақ 

ру-тайпаларының арасында қатты дәріптеліп, аңызға айналған. Халықтық батырлар туралы 

жырлаған ақын-жыраулардың жыр-дастандарында да егіншілік туралы жолдар кездеседі. 

Сондай-ақ, халықтың күнделікті тұрмыс-тіршілігіндегі мақал-мәтелдер мен ырым-тыйымдардан 

да қазақ халқының егіншілікпен айналысқандығын көруге болады. Қорытынды. Ел арасында 

ауыздан-ауызға тарап бүгінге дейін жеткен қандай да болсын фольклорлық деректердің маңызы 

зор. Аталмыш халықтық мұраны жүйелі талдап, ғылыми айналымға енгізіп, заманауи 

қазақстандық қоғам санасына түсіндіру ләзім. Ал, халық жадына сіңген тарих оқтын-оқтын 

жаңғырып, қоғамдық сананың жарқын болуына септігін тигізеді. 

Түйін сөздер: Жетісу, Сыр бойы, аңыз-әңгіме, арық, жап, егіншілік, мұрап, шығыр, қоғамдық 

сана, фольклор, этнография 

Аннотация. Введение. В статье анализируется культура земледелия казахов методом 

сопоставления этнографических и фольклорных данных. Чтобы дополнительно выяснить 

некоторые вопросы связанные с земледелием, в качестве источников приводятся сведения 

из фолькора: сказания, поэмы, пословицы, суеверия и стихи. Кроме того, устные сведения, 

полученные автором от информаторов в ходе полевого этнографического исследования 

расширяет источниковую базу настоящей работы. Данные фольклорные данные могут дать 

ценные сведения, отражающие культуру казахского земледелия. Для этого необходимо 

всесторонне проанализировать фольклорное наследие, сохранившееся до наших дней, и провести 

сравнительный анализ с этнографическими исследованиями. В результате анализа у нас появится 

возможность более глубже разобрать понятия и наименования в народном фольклоре касательно 

земледелия. Цель и задачи исследования – изучение земледельческой культуры казахов на основе 

фольклорных данных, дошедших до наших дней. Для достижения поставленной цели были 

поставлены следующие задачи: проведение параллелей с этнографическими данными 

о земледелии, хранящимися в народном фольклоре, объяснение названий, связанных 

с землепользованием в устной народной литературе, анализ мифологических персонажей, 

связанных с плодородием в народном мировоззрении. Результаты. Первую группу фольклорных 

данных составляют легенды о таких мифологических персонажах как Дихан-баба и Али Шинар. 

К следующей группе можно отнести биев, болысов, батыров, которые были инициаторами рытья 

каналов-арык на благо народа. Их деятельность широко известна среди казахских родов-племен, 

что впоследствии стало легендой. В поэмах сказителей-жырау, воспевающих о батырах, также 

встречаются сведения о земледелии. Также из пословиц и суеверий в повседневной жизни народа 

можно заметить, что казахи занимались земледелием. Заключение. Любые фольклорные 

сведения, передающиеся из уст в уста и по сей день имеют очень важное значение. 

Это фольклорное наследие необходимо систематически проанализировать, ввести в научный 

оборот и популяризовать среди современного казахстанского общества. А история, заложенная 

в памяти народа, время от времени возрождается и способствует просветлению общественного 

сознания общества. 

Ключевые слова: Жетысу, Сырдарья, легенды и сказания, арык, яп, земледелие, наследство, 

чигирь, общественное сознание, фольклор, этнография 

Кіріспе 

Бүгінгі күнге дейін сақталған қазақ халқының фольклорлық мұрасы фольклортанушылар 

тарапынан біршама зерттеліп, нәтижесінде «Бабалар сөзі» атымен жүз томдық басылым болып 

жарыққа шықты. Әлі де болса өзінің жарыққа шығуын күтіп жатқан, ел арасында айтылып жүрген 

халық ауыз әдебиеті баршылық. Аталмыш халық ауыз әдебиетінің жарқын үлгілерін 

фольклортанушылардан өзге тарихшылар, этнографтар, филологтар т.б. ғылымның түрлі 

бағытының өкілдері де өздерінің тарапынан зерттеу жұмыстарын жүргізулері қажет-ақ. 

Өйткені, халықтық шығармаларда түрлі тарихи оқиғалар, жер-су аттары және халықтың 

шаруашылық жүйесі мен тұрмыс-тіршілігіне қатысты ұғымдар өзінің сырын ішіне бүгіп жата 

береді. Осы орайда, этнографиялық зерттеулерде фольклор дерек көзі ретінде жиі 

пайдаланылатындығын да айта кету керек. Бірақ, әлі де болса назардан тыс қалған тұстары 

жетерлік. Сондықтан, халықтың фольклорлық мұрасын жан-жақты зерттеу жұмыстарын 

жалғастыра беру қажет. 

Қазақ фольклорын мақал-мәтелдер, ертегілер, аңыз-әңгімелер, тарихи жырлар, батырлар 

жыры, тұрмыс-салт жырлары, ырымдар, қара өлеңдер т.б. құрайды. Фольклордың түрлі 

жанрларында егіншілікке қатысты деректер әртүрлі мазмұнда кездеседі. Мысалы, 

мақал-мәтелдерде тек қазақтың егіншілік мәдениетінің жинақы бейнесін көре аламыз. 

Өйткені, мақал-мәтел халықтың ғасырлар бойы қалыптасқан дүниетанымының нәтижесі ретінде 

белгілі бір ой-тұжырымды қорытынды ретінде ұсынады. Ал, аңыз-әңгімелерде белгілі бір тарихи 

оқиғаның барысымен толық танысуға болады. Әрине, фольклордың жанрлық бағыты тарихи 

шындықтың дәлме-дәл бейнесін бере алмайды. Мұны фольклорлық шығармалардың 

ұрпақтан-ұрпаққа ауызекі айтылып, бүгінгі күнге дейін жеткендігімен байланыстыруға болады. 

Дегенмен, фольклор өз ішінде белгілі бір тарихи оқиғаның немесе халықтың болмыс-бітімінің 

негізгі бөлігін сақтап қалған. 

Материалдар мен әдіс-тәсілдері 

Ғылыми мақаланың басты мақсаты – қазақтың егіншілік мәдениетін этнографиялық және 

фольклорлық деректер негізінде зерттеу. Яғни, бүгінгі күнге дейін жеткен қазақ егіншілік 

мәдениетіне қатысты халық ауыз әдебиеті мұраларына этнографиялық параллельдер жүргізу 

арқылы талдау жасалады. Аталмыш мақсатқа жету үшін, ең алдымен, жүйелілік әдіске басты 

назар аударылды. Бұл әдіс қарастырылып отырған тақырыптағы мәселелерді жан-жақты 

қарастыруға ықпалын тигізеді. Сондай-ақ, фольклорлық деректердің өзіндік мазмұнын, тарихи 

құндылығын анықтау үшін жіктеу әдісі кеңінен пайдаланылды. Мұндай әдіс арқылы 

фольклорлық деректердің түрлері көп екендігіне және олардың қолданыс аясы мен идеялық мәні 

сан салалы болып келетіндігіне көз жеткіземіз. Сондай-ақ, фольклористика мен этнографияның 

өзіндік қырларын ашу үшін тарихи-салыстырмалы зерттеу әдісі де назардан тыс қалған жоқ. 

Зерттеу барысында қолданылған мұндай әдіс екі үлкен саланың бір тақырыпты кеңінен 

бағамдауына мүмкіндік береді. Мақалада қолданылған материалдардың негізгі тобын қазақтың 

егіншілік мәдениетіне қатысты бүгінгі күнге дейін келіп жеткен халық ауыз әдебиетінің мұралары 

құрайды. Атап айтқанда, фольклордың  негізгі  түріне жататын  аңыз-әңгімелер, тарихи  жырлар, 

мақал-мәтелдер, ырым-тыйымдар, магиялық сарындағы өлең жолдары кеңінен пайдаланылды. 

Бұдан өзге, этнографиялық еңбектер салыстырмалы зерттеу жүргізу үшін қолданылды. 

Сондай-ақ, автордың 2020–2022 жылдары Түркістан облысы Сарыағаш, Келес және Қызылорда 

облысының Жаңақорған, Шиелі, Сырдария, Жалағаш аудандарында жүргізген далалық 

этнографиялық зерттеулері кезінде жинақталған фольклорлық деректері тақырыпты кеңінен 

қарастыруға мүмкіндік береді. 

Талқылау 

Америка антрополог-ғалымы Уильям Бэском антрополог 1  үшін фольклор кез келген 

халықтың мәдениетін құрайтын маңызды бөліктердің бірі деген пікір білдіреді. Ғалымның 

төмендегідей ойы фольклордың этнографиялық зерттеу жұмыстарындағы маңызы жоғары 

екендігін дәлелдей түседі: «Технологиясы қаншалықты алыс және қарапайым болса да, 

фольклордың қандай да бір түрін пайдаланбаған бірде-бір топ табылған жоқ. Осыған байланысты, 

сондай-ақ бір ертегілер мен мақал-мәтелдер екеуіне де белгілі болғандықтан, фольклор сауатты 

және сауатсыз қоғамдар арасындағы көпір қызметін атқарады. Кейбір антропологтар белгілі бір 

себептермен фольклорға аз көңіл бөлгенімен, фольклорды қарастырмаған кез келген 

этнографиялық зерттеу тұтастай мәдениетті ішінара және толық емес сипаттау ғана болатыны 

анық. Сонымен қатар, фольклор діни, әлеуметтік, саяси және экономикалық институттарды 

бекітуге және орнатуға қызмет ететіндіктен, тәрбие құралы ретінде оларды ұрпақтан-ұрпаққа 

жеткізуде маңызды рөл атқаратындықтан, фольклорға мән бермей мәдениеттің түрлі бөліктерінің 

ешқайсысын мұқият талдау мүмкін емес» (William, Bascom, 1953: 284). 

Фольклорлық зерттеулерде этнография саласының маңызды роль атқаратындығын 

фольклортанушы-ғалым Сейіт Қасқабасов өзінің зерттеулерінде атап өтеді. Атап айтқанда, 

Сейіт Қасқабасов фольклордың жанрлық ерекшеліктерін ескере отырып екі жайтқа назар 

аударады: бірінші – фольклордың әдебиетпен жақындығы, екінші – фольклорды әдебиеттен 

алшақтататын өзіндік ерекшеліктер. Осыны ескере отырып, ғалым фольклор жанрларын 

этнографияға сүйенбей зерттеу мүмкін емес деген қорытындыға келеді (Қасқабасов, 2014: 19). 

Яғни, фольклор мен халықтың тұрмыс-тіршілігін зерттейтін этнография бір-бірімен өте тығыз 

байланысты деуге болады. Ал, этнография – халықтың тұрмыс-тіршілігін, салт-дәстүрін, 

әдет-ғұрпын, шаруашылық жүйесін зерттейтін тарих ғылымының бір саласы. 

Бүгінгі таңға дейін жарық көрген этнографиялық еңбектерден фольклордан мысал 

келтіріліп, оның қолданысқа ие болғанын көруге болады. Атап айтқанда, Ж.Х. Кармышева 

(Кармышева, 1986), Б.Ә. Алтаев (Алтаев, 1994), Ә.Ж. Ахантаева (Ахантаева, 2008), 

К.Г. Шаймерденова (Шаймерденова, 2001), Т.Е. Қартаева (Қартаева, 2022: 191–217) т.б. 

ғалымдардың еңбектерінде қазақтың егіншілік мәдениетіне қатысты фольклорлық мәліметтер 

қолданылған. 

Зерттеу нәтижелері 

Егіншілікке байланысты фольклорлық материалдардың алғашқы тобын мифологиялық 

кейіпкерлерге арналған аңыз-әңгімелер, өлең-жырлар, ырым-тыйымдар т.б. құрайды. 

Бұл фольклорлық материалдардағы кейіпкерлердің өмір сүрген кезеңі мен оқиғаның нақты 

жылдары белгісіз. Сол аңыздардың бірі қазақ егіншілерінің пірі, еккен егіннің желеп-жебеушісі 

Диқан бабаға арналған. Ел аузындағы аңыз бойынша ерте заманда адам баласы жаратылған кезде 

аспан ата мен жер ана жан біткенді жарылқап, Диқан баба жаңбыр орнына арпа-бидай, қар орнына 

ұн жаудырады екен. Жер өнімін мол беріп, егін шөп сияқты өзі жайқалып өсіпті. Халық аштық 

дегенді білмей, дау-дамайсыз дайын астықты шетінен жинап алып, азық қылыпты. Сондай мол 

өнім алған жылдардың бірінде адамдар астықты қоярға орын таппай, «Диқан баба, биылдан астық 

1Біздің ғылыми түсінік бойынша этнограф – Н.А. 

көп берме» деп кесірленіп, арпа-бидайды аяқ асты етіпті. Адамдардың мұндай қылығына 

ашуланған Диқан баба үш жыл бойы көктен астық жаудырмай, жерден бір түйір дән өсірмей 

қойыпты. Аштыққа шыдамаған халық Диқан бабаға жалбарынып кешірім сұрапты. Содан бастап 

адамдарға кешірім беріп, бірақ аспаннан жазда жаңбыр, қыста қар жаудырып: «жерге егін егіп, 

оны жауын-шашынның суына суарып, еңбек етіп, азықтарыңды табыңдар», – депті. Осыдан 

бастап адамдар егін егіп, әрбір дәнді өздерінің маңдай терімен еңбек етіп алатын болыпты 

(Бабалар сөзі, 78, 2011: 255–256). 

Жоғарыдағы аңызда айтылған Диқан баба Орта Азия халықтарына ортақ кейіпкер. Мысалы, 

тәжіктерде Бобо Дехкон, өзбектерде Бобо-и Дехкан, түрікмендерде Баба Дайхан, қарақалпақтарда 

Дийхан баба т.б. болып кездеседі (Басилов, 1970: 12). Халықтық фольклордың бір саласы болып 

табылатын қазақтың ырымдар жүйесінде Диқан бабаға қатысты да түсінік кездеседі. Қырманға 

астық бастырар кезде егінші Диқан бабаны еске алып, бір шайнам дәнді аузына салып: «Дән дәмді 

болсын, ішер көбейсін» деп тілек айтып барып істі бастайды. Бұл қырмандағы әрбір дән 

шашылмасын, алдымен өзіміз дәм таталық, өзгеге жем болмасын деген ізгі ниеттен туындаған 

ырым болса керек (Бабалар сөзі, 93: 334). Ал, еңбектің нәтижесін көріп, егін жинау маусымында 

қолданылатын ырымды Ә. Диваевтың халық арасынан жинап, жариялаған еңбегінен көре аламыз: 

«Диқан өз қырманының астығын алып, пайдалануға кірісерде «Диқан атаның» атына бағыштап, 

құраннан аят оқиды. Содан соң алғашқы өлшем қайыр-садақаға, «аққұлаға 2 » бөлінеді. Бұл 

міндетті түрде кешкісін оттың жарығымен жасалады, күндіз жасалмайды» (Диваев, 1992: 167). 

1975 жылы Оңтүстік Қазақстан облысында этнографиялық экспедиция құрамында зерттеулер 

жүргізген Ж.Х. Кармышева жергілікті халық арасынан Диқан бабаның атын атап, дұға тілейтін 

сөздерді жазып алған: 

Бісміллеһир-рахман ар-рахим. 

Я, Диқан баба! Құрт-құмырсқа, 

жан-жануардан қалғаны менікі. 

Я, құдая! Ауадан жаудыр, жерден ендір! 

Бала-шағаның разқын өзін жеткір (Кармышева, 1986: 56)! 

Қазақтардың егіншілікке қатысты келесі бір мифологиялық кейіпкері ретінде Әлі Шынар 

айтылады. Әлі Шынар туралы төрт жолдан тұратын өлеңді алғаш Т.А. Сейдалин өзінің 

1870 жылы шыққан мақаласында келтіреді: 

Шығырдың шын атасы – Әлі Шынар, 

Шынарға сыйынбасаң шығыр сынар. 

Әліге Шынар менен шын сыйынсаң, 

Қашан да Тәңірі оңғарып, ісің тынар (Сейдалин, 1870: 248). 

Халық арасында Әлі Шынар шығырды ойлап тапқан жан ретінде айтылады. Ал, шығыр 

дегеніміз өзен, көлдерге орнатылатын гидротехникалық құрылғы. Судың ағысымен немесе түйе, 

өгіздің күшімен қозғалысқа келтірілетін шығырдың көмегімен биікте орналасқан егістікке суды 

еркін шығаруға болады. Шығыр айналып төменге бағыт алғанда дөңгелек пішіндегі құрылғының 

шетіне бекітілген арнайы құмыралардағы су науаға құйылады. Науадағы су одан әрі атыздар 

арқылы егістікке қарай бағыт алады (Казахи, 1995: 36). 

Егіншілікке байланысты фольклордың келесі тобын тарихта болған тұлғаларға қатысты 

аңыз-әңгімелер құрайды. Бұл аңыз-әңгімелердің кейіпкерлері халықты ұйымдастырып, арық 

қаздыртып, егіншілікпен айналысқан. Ел игілігі үшін атқарған істері халық арасында аңызға 

айналып, әлі күнге дейін айтылып келеді. Сондай бір аңыздың бірі «Су иесі» деп аталады. Хикая 

желісі ХІХ ғасырда Алтайда арық қазып, халыққа су жеткізумен айналысатын Кеншін есімді 

қазақтың оқиғасына байланысты құрылған. Ол арық қазу кезінде судың жайын, жер шаршысын 

2Аққұла деп қырманнан үлес ретінде жетім-жесірге, кедей отбасыларға берілетін сыбағаны атайды. Бұл халық 

арасында «Құдайдың үлесі» ретінде бағамдалған (Кармышева, 1986: 64).  

тексеріп, тоған алынатын жерді белгілеп береді. Өзі кептіріп дайындаған түйенің шегіне су жіберу 

арқылы арық табанының тегістігін анықтайды екен. Кеншіннің сағасын Ертіс өзенінен алатын 

тоғандарының бәрі сәтті шыққандықтан жұрт ол туралы «су иесінің киелі бұйдасы Кеншіннің 

қолында, өзеннің суын тіркеулі түйедей жетектейді» дейтін көрінеді. Сондай бір Ертіс өзенінің 

бір тұсынан тоған алып, арық қазып жатқан халыққа қарата Кеншін: «Біз жаңылыппыз, бұл 

тоғанға су шықпайды, енді әуре болмай жұмысты тоқтатайық» –депті. Оны қайдан білдің деп 

сұраған жұртқа Кеншін: «Маған су иесі аян берді, қазылып жатқан арықтың алдына су иесі ақ 

бура болып келіп, көлденеңінен жатып алды. Енді мен алатын ақымнан кештім», – деп кетіп 

қалған екен. Басталған жұмысты тоқтатқысы келмеген көпшілік арықты одан әрі қазуды 

жалғастырыпты. Бірақ, Кеншіннің айтқаны дәл келіп жердің астынан көлденең ақ жартас шығып, 

арық қазуды амалсыздан тоқтатыпты (Бабалар сөзі, 78, 2011: 257). 

Сырдария өзені бойындағы Жалағаш өңіріндегі Қосарық Баян арығы 3  туралы аңыздың 

оқиғасы да халық арасында бүгінгі күнге дейін айтылады. Жергілікті информаторлардың 

айтуынша, бұл өңірдегі өте көне арықтардың бірі болып табылады. Аталмыш арық туралы түрлі 

аңыздар бар екен. Сондай аңыздың бірін информатор Марат Шөмекей ұсынады. Ел аузындағы 

аңыз желісі бойынша, ерте заманда төрт құбыласы түгел атақты байдың Баян есімді бойжеткен 

қызы бар екен. Байдың қызына тігерге тұяқ малы жоқ, әке-шешесінен ерте айырылған жігіттің 

көңілі түседі. Содан жігіт байдың үйіне жалғыз өзі барып, қызға құда түсіп келгендігін, бірақ 

қалыңмал бере алатын жағдайы жоқтығын айтады. Сонда бай сіңірі шыққан кедейлігін, жетім 

екендігін бетіне басып, қарқылдап күліп жігітті қуып шығады. Сол сәтте байдың үйінде ауылдың 

ақсақалдары да болған екен. Аузы дуалы бір ақсақал байға қарап: «Әй шырағым, жігіттің меселін 

қайтарғаны дұрыс болмады. Тілімді алсаң жігітті қайта алдыр. Білсек ол жігіт қара күштің иесі, 

құдық пен арық қазатын мұраптық өнері бар. Біз сол жігітті пайдаланып, дариядан ауылымызға 

бір арық қаздыртайық. Ауылымызға су келсе, бау-бақша салып, жағдайымыз бұдан әрі түзелер 

еді» деп ұсыныс айтыпты. Ақсақалдың қисынды ұсынысын қабыл алған бай әлгі жігітті қайта 

алдыртып, «егер де ауылымызға арық қазып берсең, қызымды қалыңмалсыз беремін» дейді. 

Байдың ұсынысына келіскен жігіт ауылға дариядан арық қазуға кірісіпті. Күні-түні еңбек етіп, 

арадан біршама уақыттан соң, дариядан ауылға су жеткізіпті. Мұны көрген бай жігітке қызын 

қосып, алдына мал салып беріпті. Кейіннен әлгі жігіттің ұрпақтары бір рулы елге айналыпты 

деседі. Уақыт өте келе жігіттің аты ұмытылып, халық жадында тек қыздың «Баян» есімі ғана 

сақталыпты. Ал қосарық атануының себебі, Жаңадариядан жалғыз сағадан бастау алған арық 

екіге айырылып ағады екен. Содан арықтың аты ел арасында «Қосарық Баян» атаныпты (І). 

Қазіргі Қызылорда облысы Жалағаш ауданы Мақпалкөл ауылының4 жергілікті халқының 

бір бөлігін ертеде Сарыбай Сәдір, Бекіш деген кісілер басқарған екен. Олар әуелі Майлыөзек 

бойында, Қосарық – Баян деген жерде, Аламесек табанында, кейін Еңбек ауылының түстігінде 

Көлдей деген жерден көл саға алып, көк қасқа ат сойып, канал қаздырып, егін еккен. Каналдың 

аты «Көкқасқа арығы» деп аталып кетеді (Жалағашым, 1999: 236). Мұндағы Сәдір мен Бекіш атты 

кісілер туралы Омар Шораяқовтың «Ұстаздарым» деген жырында мынандай жолдар берілген: 

Сарыбай Сәдір, Әзілкеш – 

Және дағы би Бекіш 

Тап салмаған таусылып, 

Сағасы терең арналар (Бес ғасыр жырлайды, 1989: 413–414). Халықтық ұғымда саға сөзі 

өзеннің негізгі арнаға құятын жеріне қатысты айтылады. Яғни, арық арнасының өзеннен бастау 

алатын тұсы «арық сағасы» болып табылады. Бұған байланысты халық дүниетанымында 

«Сағадағы су ішеді, Аяқтағы у ішеді» деген мақал қалыптасқан (Бабалар сөзі, 69, 2011: 316). 

3Бүгінгі таңда арықтың сілемдері Қызылорда облысы, Жалағаш ауданы, Жаңадария ауылына жақын маңда 

сақталған.  
4Мақпалкөл ауылының атауы 2016 жылы «Темірбек Жүргенов ауылы» деп өзгертілген. 

Ал, өлең жолдарындағы арна сөзі өзеннің, арықтың су ағып жататын терең өзегіне қатысты 

қолданылады (Құралұлы, 1997: 237). 

Жоғарыда айтылған Сарыбай Сәдірге қатысты хикаяны Темірбек Жүргенов ауылының 

тұрғыны Кемелов Өміртай ақсақал баяндап берген еді. Информатордың айтуынша, Тасарыққа 

байланысты Сәдір Тама Өмірбай шешенмен5 дауласып қалады. Мұнда айтылып отырған Тасарық 

сағасын Ахан мұнарасының түбінен алатын арық. Бірде Өмірбай шешен Сәдірге: «Бұл жерде 

алпыс атан түйемнің басы жатыр», – деп арықты қазудағы Тамалардың қолданған күш-көлігіне 

қатысты айтқан екен. Сонда Сәдір: «Мұнда менің алпыс атамның басы жатыр», – дейді. 

Сөйтсе сол Ахан мұнарасының маңына Сарыбай, Сарғасқа елінің елге белгілі біршама азаматтары 

жерленген екен. Осылай Сәдір өзінің тапқырлығымен Өмірбай шешенді сөзбен жеңіп, Тасарықты 

екі-үш жылға пайдалануға алыпты. Әруақтарды сыйлаған Өмірбай шешен сөзге тоқтап, мәрттік 

танытып, Тасарықты уақытша пайдалануға рұқсатын беріпті. Осыған байланысты Сәдір: 

«Таманың алып бүгін тасарығын, 

Елімнің асырадым аш-арығын», – деп айтқан екен. Сол қиын-қыстау жылдары Сарыбай, 

Сарғасқа елі Тасарықты пайдаланып, кейіннен Тамаларға қайтарған екен (ІІ). 

Тағы бір жер дауына байланысты оқиға Жалаңаш өңіріндегі Керейт руының Бозаншарынан 

тарайтын Қоспенбет пен Еспенбет ағалары арасында болады. Құда-жекжаттығын алға тартқан 

өзге де рулар бұл дауға қосылады. Арада кісі өлімі болып, дау шиеленісе түседі. Арыз жазылып, 

патша шенеуніктері де араласады. Сонда Нәлібай Шаңлыкөлдің (Сорлыасар) Бегісан аталығының 

қонысы екенін, Жетірудың оқ-дәрісін сақтаған Жаңабатырдың әкесі екенін, көлден арық тартып 

Әулиетөбеге көкжиде еккенін, Қарабөгет соғысында мертіккен кісілерді куәға тартып дәлелдейді. 

Тоқсанқап бөгетін қалай тоқтатқанын Жаңабатыр ұрпағы Жауғашар айтса, Жүсіп, Өткелбай, 

Тұрлыбайлар Әкімқожаның өлген жері Әулиетөбе аталғанын, Өтек от жаққанын айтады. 

Сонымен көпшілік тоқтамға келіп, қой мұнымыз ағаттық екен, ағайындықтан айырылмайық десіп 

бірігеді. Аққошқар шалынып, қара тай сойып баталасады. Бірнеше шақырымдай арық қаздырып 

төменгі елге су береді. Бұл халық арасында Нәлібай жармасы атанып кетеді. О баста 

Шаңлыкөлден саға алып, кейін Тоқсанқап түбінен – Шіркейліден саға алған бұл жарманы 

қаздырған, елді егіншілікке үйреткен Жауғашар мен Нәлібай екені даусыз. (Жалағашым, 1999: 

249). 

Сыр бойындағы Жалаңаш өңірінде өмір сүрген Үбіс би Жанайұлының6 да арық қазудағы 

өзіндік сыры бар. Ол Үргеніш пен Арқа бойынан әкелген дақылдарды егейін десе, ойлаған жеріне 

су шықпайды. Содан соң Үбіс бүкіл елді шақырып, мал сойып, өзі бас болып, сырық санап арық 

қаза бастайды. Елдің абыройлы адамының өзі бастаған соң қалған халық құрал-саймандарын 

әзірлеп, ұзындығы 10 шақырымдай болатын «Үбіс арығын» қазған екен (Жалағашым, 1999: 275). 

Үбіс айналасындағы кедей ағайындарын егін егуге үйретіп, отырықшылыққа бейімдеген. Оның 

«Мал байлығы – бір жұттық», «Еңбегіңді жерге істе, жер көтерер назыңды. Аузың толып нан 

жейсің», «Қабыңда астығың болмаса, қорадағы малыңа сенбе» сынды сөздері халық арасында 

қанатты сөзге айналып кеткен (Жалағашым, 1999: 273–274). 

Жетісу өлкесінде арық қаздырған тұлғаның бірі – Ескелді би7. Аңыз бойынша Сыр бойынан 

5Жүздібайұлы Өмірбай 1768 жылы Жаңадарияның бойындағы «Ақшығанақ» деген жерде дүниеге келіп, 1858 

жылы Қарақұмның «Жырық» деген жерінде қайтыс болған. Шешендігімен даңқы шыққан Өмірбай өз заманында 

Бұқарбай батыр, Борбас би, Алданазар би, Сәдір би, Тынымбай сынды би-батырлармен бірге түрлі дауларға 

араласқан. 
6Үбіс Жанайұлы – Өтебай Сарқасқа, оның ішінде Солтан деп аталатын аталықтан шыққан, дабысы алысқа 

кеткен әрі би, әрі батыр болған кісі. «Қотыр» деп аталатын жердің маңында «Үбіс көлі» қазіргі Жалағаш ауданының 

«Жаңаталап» совхозында, «Үбіс арығы» кезінде малға жайылым, арығы егін егуге көп көмегін тигізді. Сол кезде егін 

еккен арық-атыздардың орны бүгінгі күнге дейін сақталған. «Жаңаталап» ауылы жерінің Қармақшы ауданы жағында 

«Үбіс арығы» қазіргі ұрпақтардың иелігіне де айналған, ырыс қазынасы болып отыр. 
7Ескелді би Жылгелдіұлы шамамен 1692–1770 жылдар аралығында өмір сүрген. Жоңғар шапқыншылығына 

Қаратал өзенінің жағасына көшіп келген ел, ең алдымен, егіншілікпен айналысуды ойлайды. 

Бұл ойды бірінші болып Ескелді би қолға алып, қазылатын арықты қай жерден түсетінін, қалай 

қазу қажеттігін көрсетіп, жол көрсеткен. Бірде қазіргі Талдықорған ауданының аумағындағы су 

диірменінің жоғарғы тұсынан тоған қаздыртып, Шымыр ауылының (бұрынғы Нұра ауылы) 

үстімен жүргізеді. Арықты қазу жұмыстары біткен соң Ескелді би «қара қазан, сары баланың 

қамы үшін деп астындағы ақбоз атын құрбандыққа шалған екен деседі. Содан кейін ғана арықтан 

су аққан екен (Бабалар сөзі, 87, 2012: 70). 

Батырлығымен көзге түскен, басқа уақытта арық қаздыртып, елдің ризығын арттыруға үлес 

қосқан тұлғалар да жетерлік. Кейбірінің ерлігі ел арасында аңыз болып қалғанымен, арық 

қаздырғандығы туралы жырларда ғана кездеседі. Сонда тұлғаның бірі – Қара Қисық батыр. Ол 

туралы Тұрмағамбет Ізтілеуовтың «Ел қамын жеген ерлер» атты жырында төмендегідей жолдар 

кездеседі: 

Қайраты Қара Қисықтың – 

Болып ед өрттей қаптаған! 

..... 

Қаһарлы ханның қасында 

«Осатын өкпеңді осы! деп, 

Отырып найза саптаған. 

Асылы озат ер еді, 

Ойдан – су өрге ағызып, 

Асқарды атыз, жаптаған (Бес ғасыр, 1989: 465). Мұндағы жап – егістікке су жіберу үшін екі 

жиегіне топырақ үйіп жасайтын кіші арықтың түрі (Құралұлы, 1997: 241). Қараөзек бойын 

мекендейтін халық әлі күнге дейін кіші арықтарды жап деп атайды (АДЭМ). Өзбектерде орта 

және кішкентай арықтармен қоса, ірі каналдардан тарайтын үлкен арықтарды да «ëп» деп атайды. 

Мысалы, Пахта арна каналынан тарайтын жап түрлері: «Тозабоғ ëп», «Сарибий ëп», «Калтаминор 

ëп» (Гулямов, 1957: 243). 

Кенесары Қасымұлы көтерілісіне белсене қатысқан Бұқарбай батыр 8  жасы ұлғайған 

шағында өзінің рулас ағайындарымен қазіргі Қызылорда облысы Жалағаш ауданы, Қаракеткен 

ауылының солтүстік-шығыс жағы, Сырдың арқа бетіндегі Нұралықтан бастау алатын, топырағы 

құнарлы, ауасы жайлы мекенге қоныстаныпты. Батыр елді отырықшылыққа бейімдеп, бау-бақша 

салып, егін егу үшін сонау Қараөзек өзенінің бір саласы Түйте өзегінен арық 9  қаздырады. 

Аталмыш Бұқарбай батыр қаздырған арыққа байланысты қалыптасқан аңыздың бірі – «Қосжігіт 

мұнарасы» 10  туралы хикая. Бірде арық қазып жатқан бір үйдің ағайынды екі баласы қалың 

қамысты аршып келе жатып, аналық жолбарыстың ініне тап болады. Сол сәтте күшіктерін 

қызғанған ызалы жолбарыс атылып, қос жігіттің біреуінің тамағын тырнағымен орып жібереді. 

Артынан көмекке ұмтылған бауырын да жолбарыс алқымнан алып, өлтіреді. Тасыр-тұсырға 

жиналған ел қансыраған ағайынды жігіттердің үстінен түседі. Ел игілігі үшін еңбек етіп, қаза 

тапқан қос жігітті ел болып аза тұтып, арулап Бұқарбай батыр арығының маңайына қатар 

қарсы жорықтарға қатысқан. Ескелді би шапқыншылықтан босып кеткен Жалайырлардың басын қосып, Жетісуға 

қоныстандырған. 
8Бұқарбай батыр Естекбайұлы 1812 жылы қазіргі Қызылорда облысының Жалағаш ауданына қарасты елді 

мекенде дүниеге келген. Кіші жүздің Табын тайпасының Теке атасынан шыққан Бұқарбай батырдың ата қонысы 

Сырдария өзенінің Қараөзек саласының терістігіндегі Шотан көлінің маңынан әрі қарай созылып жатыр. Қазір бұл 
маңда Бұқарбай қыстауы, Бұқарбай қорымы, Бұқарбай арығы деген жер атаулары бар (Бердәулетов, 1992: 8).  

9Жерінің топырағы ақшылдау болғандықтан жергілікті халық «Бұқарбайдың ақ арығы» деп атайды. Ұзындығы 

20 шақырымнан асады. 1990–2000 жылдарға дейін жағасына халық егін еккен. Арықтың бойында Бұқарбай батыр 

Естекбайұлының кесенесі бар (АДЭМ). 
10Шамамен ХІХ ғасырдың аяғына тән аталмыш «Қосжігіт мұнарасы» Жалағаш ауданы, Қаракеткен ауылынан 

солтүстік-шығысқа қарай 19,4 шақырым жерде орналасқан (АДЭМ).  

жерлейді. Артынан Бұқарбай батыр ел ақсақалдарын жинап, ұрпақсыз шейіт кеткен екі жігіттің 

басына белгі ретінде халық болып жұмылып, кесек құйып, биіктігі бес-алты метрдей келетін қос 

мұнара тұрғызады. Кейіннен, әлгі жігіттердің аты ұмытылып, халық оны «Қосжігіттің мұнарасы» 

деп атап кеткен екен (ІІІ). 

Халық шығармашылығынан арасында өлеңменен айтысқан тұлғаларды да кездестіруге 

болады. Соның бірі ретінде Сәдуақас пен Балтабай ақынның арық қазып жатқан арыққа 

байланысты хат арқылы жазбаша айтысқандығын айтуға болады. Қазан төңкерісінің алғашқы 

жылдарында Қоңырат елінің Саңғыл руының бір ауылы Шошқакөл деген көлден су алып, егін 

егеміз деп арық қазады. Мұны көрген көршілес Қоңыраттың Божбан руы ауылының Балтабай 

деген ақыны айдаладан арық қазып жатқан Саңғылдардың ісін ерсі көріп, өлең жазып, хатты 

арықшыларға беріп кетіпті: 

Саңғылдар арық қыпты айдаланы, 

Мұнымен асырайды қай баланы. 

Суы жоқ шөл даладан арық қазып, 

Миы ашып қай нәрсені ойлағаны. 

Қыпшақтар әрекетін жасап жатыр, 

Басыңды Сүйіндіктен байлағалы. 

Бекітіп Сүйіндіктен байлап алса, 

Сорыңның сол емес пе қайнағаны. 

Арықшылар өлеңді жаттап алып, өз ауылының ақыны Садуақасқа жеткізіпті. Сонда 

Садуақас былай деп жауап жазыпты: 

Айтайық біз-дағы өлең білімді елге, 

Мін тағып сөйлеу әбес рулы елге. 

Балтабай біздің елді өлең қыпты, 

Жығылған күлгендей-ақ сүрінгенге. 

... 

Саңғылдар қазды депті айдаланы, 

Саңғылдың бала қамын ойлағаны. 

Айдала деген жерің су аяғы, 

Шалқыған көл-дария айналасы. 

Адал пейнет, күшпенен жер ашпақпыз, 

Қиянат табымыз жоқ ойлағалы (Садуақас ақын, 2008: 304–306). 

Қазақ фольклорының ерекше түрі ретінде мақал-мәтелдерді айтуға болады. Қазақ халқында 

егіншілікке байланысты көптеген мақал-мәтелдер ауыздан-ауызға тарап, бүгінгі күнге дейін 

жеткен. Егіншілікке байланысты мақал-мәтелдерді бірнеше топқа бөліп қарастыруға болады. Ең 

алдымен, суландыру жүйесін ұйымдастыру және басқару саласында қызмет ететін мұраптарға 

байланысты қалыптасқан мақал-мәтелдер жатады. Атап айтқанда «Су патшасы мұрап, түн 

патшасы шырақ», «Жақсы мұраптың соңынан су ереді, жаман мұраптың соңынан шу ереді» 

(Қазақ мақал-мәтелдері, 1990: 28, 31) сынды мақалдар қазақтарда қалыптасқан. Мұраптардың 

негізгі қызметіне халықты ұйымдастырып, арық қазу, тазалау жұмыстарына тарту, егіншілерге су 

бөлу т.б. жатады (Дингельштедт, 1893: 333–334). Жоғарыда келтірілген мақалдар мұраптардың 

халық арасында беделінің жоғары болғандығын көрсетеді. 

Егінді суаруға байланысты қалыптасқан келесі мақалдың бірі ретінде «Суды шым тоқтатар, 

сөзді шын тоқтатар» айтуға болады (Қазақ мақал-мәтелдері, 1990: 44). Мақалда қолданылған шым 

сөзі жердің бірнеше жылдар бойы шөп тамырлары тұтасып өскен құйқалы, құнарлы қабатына 

айтылады (Құралұлы, 1997: 248). Әлі күнге дейін оңтүстік өңірде егін суару барысында судың 

алдын бекіту үшін шым пайдаланылады. Шым егіншіліктен бөлек қора-қопсы салуға да кеңінен 

пайдаланылған. Яғни, шым дайын кірпіштің қызметін де атқарған. Қора-қопсы салуға қажетті 

шымды оюдың өзі бір үлкен ұжымдық еңбекті талап етеді. Шымға оюға арналған қажетті жерді 

таңдап алған соң, бірнеше адам жұмысқа кірісіп, жердің шөппен тамырланып кеткен беткі 

қабатын ойып алады. Тамырланған шөп топырақты шашыратпай, біріктіріп тұрады. Шымның 

қалыңдығы шамамен 10 см, ені 10, ұзындығы 15–20 см көлемінде болып келеді (АДЭМ). 

Арықтың басына жақын орналасқан диқандар егін суару үшін бірінші кезекте су 

алатындығы қисынды, әрі даусыз. Осыған байланысты қазақ халқында «Әкең мұрап болса да су 

басынан орын ал», «Ханның қасында болғанша, судың басында бол» деген мақалдар 

қалыптасқан. Аталған мақалдардан көретініміз егіншілікпен айналысатын рулар арасында суға 

талас жиі болып тұрған (Суға байланысты дау туралы жоғарыда бірнеше мысалдар 

келтірілді – Н.А.). 

Егіншілікке байланысты фольклордың бір саласы ретінде қазақ халқының ырымдарын 

қарастыруға болады. Егіннің тұқымы үшін біреу қарызға дән сұраса, ренжімей берілуге тиіс. 

Өйткені дәнді адам емес, қара жер тілеп жатыр деп ырымдалады. Тіпті, түк жоқ деген күнде де 

бір уыс дән ұстатады. «Егін әлей болсын!» деген тілек айтып, қарыз сұраушыны жылы шыраймен 

шығарып салады. Мұнысы – үйден дән арылмасын, дән тасып, елдің қажетіне өтелсін дегені 

(Бабалар сөзі, 93, 2013: 294). Жазда, яғни жазғытұрым ақ жауын жауса, құт құйды, жер иіп, егін 

мол өнім береді деп жақсылыққа жориды (Бабалар сөзі, 93, 2013: 297). Қайтыс болған жанның 

підиясына11 мал, ақшадан өзге бидай да беретін болған. Мұнысы артында қалған ұрпағы егіндей 

көгеріп жайқалсын деп жақсылықтан үміттенген (Бабалар сөзі, 93, 2013: 341). Егін егіп жатқан 

диқанға өтіп бара жатқан жүргінші: «бір дәнің мың дән берсін», – деп амандасады. Егер диқаннан 

біреу егін егемін деп дән сұраса, ол шамасына қарай сұраушыға беруі керек (Диваев, 1992: 167). 

Жоғарыда аталған ырымдар көктемгі егін егуден бастап күзгі жиын-терім маусымына дейінгі 

аралықтағы қазақ халқының егіншілік мәдениетінен сыр шертеді. Сондай-ақ, аталмыш 

ырымдардан халықтың бірі-біріне деген ыстық ықыласын, әрбір жанның өзінің қауымы 

алдындағы жауапкершіктің жоғары болғандығын көруге болады. 

Қорытынды 

Қазақ халқы ежелден егіншілікпен негізінен Сырдария, Ертіс, Шу, Талас, Іле сынды т.б. 

өзендердің бойында айналысқан. Алайда, халықтың бау-бақша, суармалы егіншілікпен жүйелі 

айналысып, оны арнайы кәсіп қылу мүмкіндігі климаты жұмсақ, аридизацияға ұшырай қоймаған 

Қазақстанның оңтүстік өңірлеріндегі Сырдария, Арыс, Келес, Талас, Шу, Іле өзендері 

алқаптарында және олардың ұсақ салалары бойында мүмкін болған. Ал, өзге суы аз шөлейтті 

аймақтарда мал шаруашылығына негізделген тіршілік жүйесі қалыптасты. Осыған орай, 

егіншілікке байланысты фольклор және басқа да аңыз-әңгімелер негізінен егіншілігі қалыптасқан 

отырықшы, жартылай отырықшы өңірлерде қолданыста болды. 

Алайда мақал-мәтел, ырым-тыйымдар жалпы бір ғана өңірге қарастырылып айтылмайды. 

Яғни, мақал-мәтел мен ырымдар қазақ ру-тайпаларының өзара көшіп-қонуы, саудасы, әлеуметтік-

саяси т.б. байланыстары арқылы өзге өңірлерге тасымалданып, нәтижесінде олар қазақ халқының 

ортақ фольклорлық мұрасы болып қалыптасты. Сондықтан да мақал-мәтелдер мен ырымдар 

этнографиялық зерттеулерде дерек ретінде қолданылғанда жалпы қазақ халқына ортақ мұра 

ретінде көрсетіледі. 

Жалпы, зерттеу жұмысын қорытындыласақ, қазақ халқының егіншілікке қатысты 

фольклоры ежелден бастау алатынына көз жеткіземіз. Бұл алдыңғы уақыттардағы тарихнамада 

қалыптасқан «қазақ халқы тек экстенсивті мал шаруашылығымен айналысқан», «шаруашылық-

мәдени типі жұпыны болған», «ен далада көшіп-қонумен ғана өмір сүрген» деген тарихи-

идеологиялық стереотиптерді жоққа шығарса керек. Дегенмен, жоғарыда келтірген фольклор 

11Підия – қайтыс болған адамның тірісінде өтелмеген ғибадаттарын, жасаған күнә-кемшіліктері мен 

қарызын жеңілдету үшін берілетін садақаның түрі.  

мысалдарынан анық аңғаратынымыз, қазақ халқындағы егіншілікке қатысты мысалдар, ережелер, 

жөн-жоралғылар т.б. мәселелер XVII ғасыр – XX ғасырдың бірінші жартысындағы Жетісу, 

Түркістан өңірі, Оңтүстік Қазақстан, Қызылорда жалпы Сыр бойы, Арыс, Келес өзендері 

алқабындағы қазақтардың егіншілік дәстүрі мен жүйесінен мәліметтер береді. Сондықтан, қазақ 

халқының егіншілікке қатысты фольклор материалдары, қазақ халқының жалпы экономикалық-

шаруашылық тарихын зерттеуде қосымша және негізгі дереккөз ретінде пайдалануға болатынын 

айтқымыз келеді. 

